
КОМИ РЕСПУБЛИКАЛӦН ОЛАНПАС
“Коми Республикаын морт инӧдъяс торъя дорйысь йылысь” Коми Республикаса Оланпасӧ вежсьӧмъяс пыртӧм йылысь
Примитӧма Коми Республикаса 
Каналан Сӧветӧн                                  2016 вося лӧддза-номъя тӧлысь 9 лунӧ
1 статья. Пыртны “Коми Республикаын морт инӧдъяс торъя дорйысь йылысь” Коми Республикаса Оланпасӧ (Коми Республикаса канму власьт органъяслӧн индӧд-тшӧктӧмъяс, 2015, 21 №, 275 ст.; 26 №, 363 ст.; 2016, 9 №, 101 ст.) татшӧм вежсьӧмъяс: 
1. 5 статьяын:

1)  2 юкӧн гижны тадзи: 

“2. Коми Республикалӧн Каналан Сӧветса депутатъяс, а сідзжӧ Коми Республика мутасын уджалысь ӧтйӧза ӧтувъяс вермӧны ыстыны Коми Республикаса Ӧтйӧза палатаӧ Инӧдъяс торъя дорйысь чинӧ кандидатура йылысь рекомендацияяс (водзӧ – рекомендацияяс) юӧртӧмсӧ йӧзӧдан лунсянь 15 лун чӧжӧн татшӧм документъяс содтӧмӧн:
1) Инӧдъяс торъя дорйысь чинӧ кандидатӧн (водзӧ – кандидат) гижӧм шыӧдчӧм сы йылысь, мый сійӧ сӧглас сылысь кандидатурасӧ Коми Республикалӧн Каналан Сӧветӧ Инӧдъяс торъя дорйысь чинӧ индӧм могысь пыртӧм вылӧ, кӧні индыссьӧ: ов, ним, вич, чужан кадпас да ин; оланін, йитчан телефон номеръяс йылысь юӧр; велӧдчӧм, уджалан опыт йылысь тӧдмӧгъяс, сы лыдын морт инӧдъяс доръян, мукӧд ӧтйӧза удж нуӧдан юкӧнын; судимосьт йылысь мыччӧдъяс, сы лыдын вештӧм либӧ бырӧдӧм; шӧр уджалан либӧ служитан места да уджалан чин, а кор шӧр уджалан либӧ служитан местаыс абу – шӧр удж, специальносьт);
2) Россия Федерацияса гражданинлӧн паспорт либӧ кандидатӧс эскӧдысь мӧд документ копия;

3) уджпас небӧг, кандидатлӧн уджалӧм да (либӧ) ӧтйӧза удж йылысь мукӧд документ копия, кутшӧмъяс эскӧдӧны мортлысь да гражданинлысь инӧд да вӧля доръян юкӧнын  уджалан опытсӧ да кужанлунъяссӧ;

4) кандидатӧн гижӧм шыӧдчӧм Инӧдъяс торъя дорйысьлӧн статуслы лӧсявтӧм удж дугӧдны кӧсйысьӧмӧн сійӧс индӧм дырйи;

5) кандидатлӧн автобиография сы лыдын индӧмӧн: эм либӧ абу суйӧрсайса канмуын гражданство, олӧм вылӧ кабала либӧ мукӧд документ, кутшӧм эскӧдӧ суйӧрсайса канму мутасын пыр олӧм вылӧ инӧдсӧ; кансяма ютырӧ либӧ политика могъяс збыльмӧдысь мукӧд ӧтйӧза ӧтувӧ пырӧм; велӧдан, наука да мукӧд творчество удж збыльмӧдӧм, кутшӧмӧс сьӧмӧн могмӧдӧны сӧмын суйӧрсайса канмуяс, войтыркостса да суйӧрсайса организацияяс, суйӧрсайса гражданалӧн да гражданствотӧм йӧз тшӧт весьтӧ сэк, кор мукӧдторсӧ абу урчитӧма Россия Федерацияса войтыркостса сёрнитчӧмӧн либӧ Россия Федерацияса оланпастэчасӧн;
6) кандидатлӧн вылыс тшупӧда тӧдӧмлун йылысь, а кандидатлӧн кӧсйӧм серти – уджсикасын содтӧд тӧдӧмлун, учёнӧй степень, учёнӧй ним босьтӧм йылысь документ копия;

7) кандидатлӧн чӧжӧс йылысь, эмбур да эмбур сяма кӧсйысьӧмъяс йылысь тӧдмӧгъяс, а сідзжӧ кандидат гӧтырлӧн (верӧслӧн) да тыр арлыдтӧм челядьлӧн чӧжӧс йылысь, эмбур да эмбур сяма кӧсйысьӧмъяс йылысь тӧдмӧгъяс Россия Федерацияса Президентӧн вынсьӧдан справка форма серти;
8) кандидатлӧн сылӧн аспас видлалӧм вылӧ сӧгласлун;

9) Коми Республикаса канму чинын уджалӧмсӧ торкысь висьӧмъяс абутӧмлун йылысь справка;

10) Коми Республика мутасын уджалысь ӧтйӧза ӧтувлӧн кандидатӧс вӧзйигӧн:

а) ӧтйӧза ӧтувса полномочнӧй органлӧн кандидатӧс вӧзйӧм йылысь помшуӧм, кутшӧмӧс примитӧма ӧтйӧза ӧтувлӧн подувпуктасӧн урчитӧм пӧрадокын;

б) ӧтйӧза ӧтув пасйӧм йылысь документ да сылӧн подувпуктас копияяс, кутшӧмъясӧс эскӧдӧма урчитӧм пӧрадокын.”;
2) 4 юкӧнын “содтӧмӧн” кыв водзӧ содтыны “кандидатураяс бӧрйӧм йылысь Коми Республикаса Ӧтйӧза палаталӧн помшуӧмъяс  да” кывъяс;

3) 7 юкӧнын “Коми Республикаса Ӧтйӧза палата сетӧ Коми Республикаса Ӧтйӧза палатаӧ лӧсялана помшуӧм воан лунсянь 10 лун чӧжӧн” кывъяс вежны “тайӧ статьяӧн урчитӧм пӧрадокын, та дырйи тайӧ статьяса 1 – 3 юкӧнъясын индӧм кадколастъяссӧ чинтӧны кык пӧв” кывъясӧн;

4) 8 юкӧн киритны.

2. 8 статьяын:

1) 2 юкӧн гижны тадзи:

“2. Инӧдъяс торъя дорйысьлысь уджмогъяссӧ кадысь водз дугӧдӧны Федеральнӧй оланпаслӧн 161 статьяӧн урчитӧм случайясын да пӧрадокын.”;
2) 3 юкӧн гижны тадзи:

“3.  Инӧдъяс торъя дорйысьлысь уджмогъяс кадысь водз дугӧдӧм йылысь помшуӧм примитӧны Коми Республикаса Каналан Сӧветлӧн шуӧмӧн, а Коми Республикаса Каналан Сӧветлӧн чукӧртчылӧмъяскостса (сессияяскостса) кадколастӧ примитӧны Коми Республикалӧн Каналан Сӧветса Веськӧдлысьлысь тшӧктӧм Коми Республикаса Каналан Сӧветлӧн матысса чукӧртчылӧм вылӧ индӧм юалӧмсӧ водзӧ петкӧдӧмӧн.”.
3. 25 статья гижны тадзи:
“25  статья
1. Инӧдъяс торъя дорйысьлысь уджсӧ юридическӧя, котыртӧмӧн,  информационно-аналитическӧя да мукӧд ногӧн могмӧдӧ сылӧн аппарат – Коми Республикаса Веськӧдлан котырӧн уполномочитӧм Коми Республикаса канму учреждение.

2. Инӧдъяс торъя дорйысьӧс могмӧдӧны Коми Республикаса нормативнӧй инӧда актъясӧн, кутшӧмъясӧс примитӧ Коми Республикаса Юралысь, Коми Республикаса Каналан Сӧвет, Коми Республикаса Веськӧдлан котыр.
3. Инӧдъяс торъя дорйысьлысь уджсӧ сьӧмӧн могмӧдӧны Коми Республикаса республиканскӧй сьӧмкудйысь сьӧмкуд ассигнование тшӧт весьтӧ.”.
4. 28 статьяын:

1) 2 юкӧнса медводдза абзацын “Оланпас серти” кывъяс бӧрын содтыны “(сы кындзи, кор индӧм мортсӧ вештӧны чинысь: Россия Федерацияса удж серти оланпастэчасӧн урчитӧм подувъяс вылын;  эскӧмлун воштӧмкӧд йитӧдын сэк, кор урчитӧма федеральнӧй оланпасъясӧн)” кывъяс;
2) 4 юкӧнса медводдза абзацын “тайӧ Оланпас серти” кывъяс вежны “тайӧ Оланпас вынсялан кад кежлӧ” кывъясӧн.

2 статья. Тайӧ Оланпасыс вынсялӧ сійӧс официальнӧя йӧзӧдӧмсянь дас лун кольӧм бӧрын.
Коми Республикаса Юралысьлысь

могъяс недыр олӧмӧ пӧртысь                                                      С.А. Гапликов

Сыктывкар

2016 вося лӧддза-номъя тӧлысь 20 лун

